
1. UVOD 

Na samom početku ovog rada, potrebno je, prije svega, objasniti pojmove “planiranje” i “istraživanje”, 
kako bismo mogli nastaviti pisati o “Planiranju istraživanja marketinga”. 

Svaka se poslovna aktivnost suočava sa problemom donošenja i provođenja odluka. Donošenje odluka 
povezano je sa odgovornosti za posljedice koje provedene odluke izazivaju. Zbog toga mora biti jasno 
razgraničeno područje donošenja odluka, kao i odgovornosti onih koji te odluke donose. 

2. PLANIRANJE ISTRAŽIVANJA 

Prva faza u procesu istraživanja marketinga je planiranje. Ova faza počinje razgovorima između 
menadžera i istraživača a završava sačinjenim planom istraživanja. Proces planiranja svakog ozbiljnog 
posla je kritičan period osmišljavanja svih aktivnosti koje predstoje, kako bi zadatak bio kvalitetno 
obavljen. Veoma je bitno razlikovati planiranje od plana jer, kako reče Dwight Eisenhower, "planovi nisu 
ništa - planiranje je sve". To znači da istraživač mora posvetiti punu pažnju i dovoljno vremena procesu 
pripreme za pisanje plana. Gotov plan, kao pisani dokumenat koji naručilac mora da prihvati, može biti 
efektno urađen ali ako iza toga ne stoji već akumulirano znanje istraživača kao garancija njegove 
izvodljivosti, čitav poduhvat će završiti neuspjehom. Zbog toga ovoj fazi procesa istraživanja 
posvećujemo posebnu pažnju, znajući iz iskustva da se često zanemaruje i svodi na formalno pisanje 
plana uz izgovor: "...neka se samo prihvati, poslije ćemo lako." 

U procesu planiranja postoje brojni problemi koje istraživač mora riješiti i na taj način se pripremiti za 
naredne aktivnosti. Mada je teško i nezahvalno propisivati univerzalne recepte za rad u bilo kojoj fazi 
procesa istraživanja marketinga, zbog specifičnosti svakog konkretnog slučaja treba imati na umu bar 
kritične tačke koje se u svakom istraživanju moraju savladati. Smatramo da postoje tri takve tačke, pa 
ćemo proces planiranja istraživanja strukturirati na način prikazan grafikonom br. 1. 

